
Abstrak: Ekosistem derma digital di Malaysia berkembang melalui media sosial, pelantar
pembayaran dan kempen pendanaan awam, namun mekanisme pengesahan penganjur,
pendedahan penggunaan dana serta penyelarasan antara penganjur, penderma, institusi
kewangan dan pihak berkuasa masih berpecah. Artikel ini mencadangkan Portal
MySafeDerma sebagai kerangka tadbir urus digital berteraskan Maqasid Syariah untuk
memperkukuh ketelusan dan perlindungan penderma. Kajian ini menggunakan penyelidikan
undang-undang kualitatif melalui pendekatan doktrinal dan konseptual. Bahan undang-
undang primer terdiri daripada perundangan, garis panduan, dasar dan dokumen rasmi
Malaysia berkaitan pendaftaran organisasi, pematuhan kewangan, percukaian, tadbir urus
Syariah dan perlindungan organisasi bukan untung, manakala bahan sekunder terdiri
daripada literatur akademik berkaitan ketelusan, kepercayaan penderma dan pendanaan
awam digital. Analisis doktrinal digunakan untuk mengenal pasti bidang kuasa, kewajipan,
jurang kawal selia dan batas tindakan institusi; analisis kandungan serta pemetaan normatif
pula digunakan untuk memadankan dapatan tersebut dengan prinsip amanah, maslahah,

keadilan dan hifz al-mal. Hasil analisis diterjemahkan kepada komponen Portal MySafeDerma
yang merangkumi pendaftaran pengumpul dana, pengesahan identiti dan akaun, carian awam,
pendedahan kempen, jejak audit, perkongsian data secara terkawal, pemantauan berasaskan
risiko, pengurusan aduan dan papan pemuka pengawal selia. Kerangka ini bersifat konseptual
dan tidak membuktikan bahawa portal telah mengurangkan penipuan; pelaksanaan nasional
memerlukan pengesahan undang-undang dan Syariah, perlindungan data, keselamatan siber,
kebolehgunaan dan penilaian impak.

Kata Kunci: MySafeDerma; tadbir urus digital; Maqgasid Syariah; ketelusan derma;
pendanaan awam; perlindungan penderma

Abstract: Malaysia’s digital donation ecosystem has expanded through social media, payment
platforms and crowdfunding campaigns, while mechanisms for fundraiser verification, fund-
use disclosure and coordination among fundraisers, donors, financial institutions and public
authorities remain fragmented. This article proposes the MySafeDerma Portal as a Maqasid
al-Shariah-based digital governance framework for strengthening transparency and donor
protection. The study adopts qualitative legal research through doctrinal and conceptual
approaches. Primary materials comprise legislation, regulatory guidelines, policy documents
and Malaysian official sources concerning organisational registration, financial compliance,
taxation, Shariah governance and protection of the non-profit sector, while secondary
materials comprise academic literature on transparency, donor trust and digital crowdfunding.
Doctrinal analysis identifies jurisdiction, legal obligations, regulatory gaps and institutional
limits, qualitative content analysis and normative mapping connect those findings with the
principles of trust, public interest, justice and protection of wealth. The resulting framework
comprises fundraiser registration, identity and account verification, public search, campaign
disclosure, audit trails, controlled data sharing, risk-based monitoring, complaint
management and regulatory dashboards. The framework is conceptual and does not establish
that the portal reduces fraud. National implementation therefore requires legal and Shariah
validation, data-protection assessment, cybersecurity testing, usability evaluation and impact
assessment.

Keywords: MySafeDerma; digital governance; Magqasid al-Shariah; donation transparency;,
crowdfunding; donor protection

Pendahuluan

Sumbangan awam ialah instrumen penting bagi bantuan kemanusiaan, kebajikan, kesihatan
dan pembangunan komuniti. Transformasi digital telah mengurangkan kos pengumpulan dana
dan membolehkan kempen mencapai penderma dalam tempoh yang singkat. Pada masa yang
sama, pendigitalan mengubah struktur maklumat dalam ekosistem derma. Penderma lazimnya
membuat keputusan berdasarkan maklumat yang dipaparkan oleh penganjur atau pelantar,
sedangkan kemampuan untuk mengesahkan identiti, tujuan, akaun penerima, penggunaan dana
dan hasil kempen sering tidak seragam. Keadaan ini mewujudkan asimetri maklumat dan ruang
kepada penyamaran, salah guna dana, kutipan berganda serta keraguan terhadap kempen yang
sah (Dethier, Delcourt, & Dessart, 2024; Hoang & Lee, 2022).

Dalam konteks Malaysia, isu tersebut perlu difahami bersama struktur kawal selia yang
berlapis. Organisasi bukan untung boleh beroperasi melalui bentuk pertubuhan dan instrumen
undang-undang yang berbeza, dengan pendaftar, keperluan pelaporan dan tanggungjawab
pematuhan yang tidak seragam. Mohd Nawawi, Anuar, dan Samar (2024) menunjukkan
bahawa kepelbagaian kerangka ini menghasilkan fleksibiliti, tetapi juga kekeliruan istilah dan
keperluan untuk penyeragaman pematuhan. Oleh itu, masalah utama bukan semata-mata
ketiadaan maklumat, tetapi ketiadaan lapisan verifikasi yang menyusun maklumat mengikut
kategori entiti, status undang-undang, tujuan kempen dan tahap risiko.

Kajian Malaysia juga menunjukkan bahawa ketelusan digital masih tidak konsisten.
Penyelidikan tentang amalan pendedahan dalam talian organisasi bukan untung melaporkan
bahawa sebahagian organisasi tidak mempunyai laman rasmi, manakala organisasi yang
mempunyai laman cenderung lebih baik dari segi komunikasi tetapi masih lemah dalam
melaporkan keluaran, hasil dan impak (Nair, Arshad, Muda, & Joharry, 2023). Kajian lain
menunjukkan bahawa audit luar, prestasi kewangan dan geran kerajaan berkait dengan tahap
pendedahan maklumat yang lebih luas (Zainon, Atan, & Bee Wah, 2014). Dapatan ini
menyokong keperluan kepada infrastruktur maklumat yang menggabungkan identiti, dokumen,
rekod kewangan, kemas kini operasi dan aduan dalam satu aliran yang boleh diaudit. Literatur
yang lebih luas turut menunjukkan bahawa ketelusan organisasi bukan untung perlu difahami
sebagai konstruk berbilang dimensi yang mempunyai anteseden, hasil dan batasan konteks
tertentu (Dethier, Delcourt, & Willems, 2023). Bukti terkini juga menunjukkan hubungan
positif antara persepsi terhadap ketelusan kewangan, kepercayaan penderma dan persepsi
prestasi organisasi bukan untung (Ghoorah, Mariyani-Squire, & Zoha Amin, 2025).

Cadangan bagi pembangunan portal MySafeDerma, ialah inovasi teknologi kewangan dan
teknologi undang-undang yang berfungsi sebagai pangkalan data pengesahan dan lapisan
penyelarasan. Penganjur mendaftarkan aktiviti derma dengan tujuan, sasaran, akaun bank dan
dokumen sokongan. Penderma menyemak status penganjur melalui nama, nombor telefon atau
akaun. Institusi kewangan dan pengawal selia mendapat akses terkawal kepada maklumat yang
relevan untuk semakan awal, pemantauan risiko dan penyiasatan. Inovasi utama kajian ini
bukan dakwaan bahawa portal menggantikan pengawal selia, bank atau proses
penguatkuasaan. Inovasinya ialah pemetaan fungsi teknologi kepada prinsip tadbir urus,
pendedahan dan perlindungan kepentingan awam.

Kajian ini mempunyai tiga objektif iaitu mengenal pasti jurang ketelusan, pengesahan dan
akauntabiliti dalam ekosistem derma digital Malaysia berdasarkan literatur dan sumber rasmi;
membina kerangka konseptual MySafeDerma yang menyepadukan pendaftaran, pengesahan,
jejak audit, pemantauan risiko, aduan dan kebolehoperasian antara sistem; dan memetakan
fungsi tersebut kepada prinsip Maqasid Syariah serta mencadangkan agenda pengesahan
sebelum pelaksanaan nasional.

Metodologi Kajian

Kajian ini menggunakan penyelidikan undang-undang kualitatif dengan menggabungkan
pendekatan doktrinal dan konseptual. Pendekatan doktrinal sesuai kerana artikel ini meneliti
struktur peraturan, bidang kuasa, tanggungjawab dan jurang tadbir urus yang berkaitan dengan
ekosistem derma digital (Hutchinson & Duncan, 2012). Analisis tertumpu pada bahan undang-
undang primer dan sumber berautoriti seperti perundangan, garis panduan pengawal selia,

dokumen dasar dan sumber rasmi Malaysia yang berkaitan dengan pendaftaran organisasi,
syarikat berhad menurut jaminan, percukaian, integriti kewangan, pencegahan pengubahan
wang haram dan pembiayaan keganasan, tadbir urus Syariah serta perlindungan organisasi
bukan untung. Bahan sekunder pula terdiri daripada artikel jurnal dan karya akademik
mengenai ketelusan, kepercayaan penderma, pendanaan awam digital, rantaian blok dan
Magqasid Syariah.

Analisis dilaksanakan dalam empat peringkat. Pertama, isu undang-undang dan tadbir urus
dikenal pasti melalui penelitian sumber rasmi dan literatur yang berkaitan. Kedua, bahan
tersebut diklasifikasikan mengikut status undang-undang, pihak berkuasa yang berbidang
kuasa, kewajipan pematuhan, bentuk pendedahan, risiko serta had perkongsian data. Ketiga,
analisis doktrinal dan analisis kandungan kualitatif digunakan untuk menafsir serta
mensintesiskan prinsip yang relevan, termasuk keperluan ketelusan, akauntabiliti,
perlindungan penderma dan pendekatan berasaskan risiko. Keempat, dapatan tersebut
dipetakan secara normatif kepada Maqasid Syariah, khususnya amanah, maslahah, keadilan
dan hifz al-mal, sebelum diterjemahkan kepada reka bentuk konseptual Portal MySafeDerma
melalui model pihak berkepentingan, aliran kerja pengesahan, matriks maqasid-fungsi dan
pelan penilaian. Logik pembangunan artefak dalam literatur reka bentuk sains digunakan hanya
sebagai sokongan bagi penyusunan kerangka konseptual, bukan sebagai metodologi utama
kajian (Hevner et al., 2004; Peffers et al., 2007).

Pemilihan bahan dibuat secara bertujuan berdasarkan kaitan langsung dengan persoalan kajian
dan konteks perundangan Malaysia. Dapatan yang dikemukakan ialah analisis normatif dan
cadangan kerangka tadbir urus, bukannya bukti empirikal bahawa Portal MySafeDerma telah
berkesan. Kerangka tersebut masih memerlukan pengesahan undang-undang dan Syariah,
penilaian perlindungan data, ujian keselamatan, penilaian kebolehgunaan dan kajian impak
sebelum pelaksanaan secara meluas.

Sorotan Literatur

Ketelusan, Akauntabiliti dan Kepercayaan Penderma

Ketelusan dalam organisasi bukan untung tidak boleh dikurangkan kepada kewujudan laman
web atau penerbitan penyata kewangan. Dethier, Delcourt, dan Dessart (2024)
mengkonseptualisasikan persepsi penderma terhadap ketelusan NPO melalui tiga dimensi iaitu
kebolehcapaian, kelengkapan dan ketepatan maklumat. Ketiga-tiga dimensi ini memberi
implikasi langsung kepada MySafeDerma. Maklumat yang lengkap tetapi sukar dicapai tidak
memenuhi keperluan penderma. Maklumat yang mudah dicapai tetapi tidak tepat pula
berpotensi meningkatkan risiko salah faham. Portal perlu menyediakan pendedahan yang boleh
dicari, mempunyai medan minimum yang seragam, menyatakan tarikh kemas kini, dan
membezakan maklumat yang disahkan daripada maklumat yang diisytiharkan sendiri.

Kajian lintas negara menunjukkan bahawa kepercayaan awam terhadap organisasi bukan
untung tidak semestinya berada dalam krisis global yang seragam (Chapman, Hornsey, &
Gillespie, 2021). Dapatan tersebut mengingatkan bahawa teknologi tidak patut bermula dengan
andaian semua organisasi tidak boleh dipercayai. Sebaliknya, mekanisme verifikasi perlu
bersifat proporsional dan memberi laluan yang jelas kepada organisasi yang sah untuk
membuktikan status, membetulkan kesilapan dan menjawab aduan. Hubungan akauntabiliti—

derma juga dipengaruhi oleh publicness, iaitu sejauh mana organisasi dianggap
bertanggungjawab kepada kumpulan pemegang taruh yang lebih luas (Hoang & Lee, 2022).

Dalam pendanaan awam, ketelusan operasi boleh berfungsi sebagai isyarat usaha dan
kredibiliti. Mejia, Urrea, dan Pedraza-Martinez (2019) mengkaji kempen tindak balas
kecemasan berskala besar dan menunjukkan kepentingan kemas kini serta pensijilan dalam
membentuk persepsi penderma dan kutipan. Namun, dapatan tersebut tidak bermaksud setiap
kemas kini menghasilkan impak sebenar atau bahawa lencana pengesahan ialah audit
menyeluruh. MySafeDerma perlu menggabungkan kemas kini berstruktur dengan bukti,
rekonsiliasi, pengesahan sumber dan rekod keputusan.

Pendanaan Awam Digital, Pengesahan dan Risiko
Kepercayaan dalam pendanaan awam adalah berlapis. Ferreira, Papaoikonomou, dan Tercefio
(2022) menunjukkan bahawa pelantar membina kepercayaan melalui gabungan peraturan,
reputasi penganjur, akreditasi, keselamatan siber, interaksi komuniti dan reka bentuk pelantar.
Kajian Prashar dan Gupta (2024) pula menguji faktor pembinaan kepercayaan dalam
pendanaan awam derma dalam talian, manakala Bhatt et al. (2025) menghubungkan
kepercayaan, privasi, kepuasan dan ciri pelantar dengan niat menderma. Secara reka bentuk,
dapatan ini menyokong penyediaan maklumat identiti, dokumen, status akaun, sejarah kemas
kini, fi, risiko dan mekanisme aduan secara mudah difahami.

Sirisawat, Chatjuthamard, Kiattisin, dan Treepongkaruna (2022) menggunakan penyelidikan
masa hadapan untuk membangunkan garis panduan pendanaan awam derma digital. Mereka
mencadangkan penggunaan teknologi rantaian blok bagi ketelusan dan akauntabiliti, lesen
pungutan dana serta undang-undang yang melindungi pengguna. Christie (2020) pula
mengingatkan bahawa teknologi lejar teragih berpotensi menyokong kepercayaan melalui
ketelusuran asal rekod dan penguatkuasaan peraturan, tetapi penggunaan yang tidak
bertanggungjawab juga boleh mengurangkan kepercayaan. MySafeDerma tidak menetapkan
rantaian blok sebagai prasyarat. Cap masa, nilai cincang dokumen atau lejar teragih boleh
dipertimbang sebagai lapisan teknikal pilihan selepas keperluan privasi, kos, pembetulan data
dan tadbir urus dipenuhi.

Penyelesaian teknologi juga tidak menghapuskan risiko kewangan. Dalam konteks Malaysia,
Bank Negara Malaysia (BNM, 2025a) menekankan ancaman penipuan, akaun keldai,
pembiayaan keganasan, perkongsian maklumat dan penggunaan sistem respons untuk
mengukuhkan integriti kewangan. Financial Action Task Force (FATF, 2023) menegaskan
bahawa perlindungan sektor bukan untung daripada penyalahgunaan perlu fokus, berkadar dan
berasaskan risiko. Prinsip ini penting supaya portal tidak melabel semua kutipan derma sebagai
berisiko tinggi atau mengakibatkan pembekuan automatik. Notifikasi kepada bank sepatutnya
menjadi bahan semakan awal dan bukan arahan muktamad untuk menolak transaksi atau
membekukan akaun.

Konteks Kawal Selia dan Tadbir Urus Malaysia
Kerangka organisasi bukan untung Malaysia melibatkan lebih daripada satu saluran
pendaftaran dan pematuhan. Kajian Mohd Nawawi, Anuar, dan Samar (2024) secara langsung
menegaskan keperluan kerangka kawal selia dan pematuhan yang lebih seragam dalam tadbir

urus amal. Bagi syarikat berhad menurut jaminan, garis panduan Suruhanjaya Syarikat
Malaysia (SSM, 2021) menunjukkan kepentingan rekod transaksi, penggunaan sumber
menurut objek, dokumen sokongan, penyata bank dan pendedahan kewangan. Bagi pertubuhan
yang berdaftar di bawah Jabatan Pendaftaran Pertubuhan Malaysia (JPPM, 2024), Akta
Pertubuhan 1966 [Akta 832] perlu dirujuk mengikut kategori dan keperluan yang berkuat
kuasa. Perbezaan ini bermaksud portal tidak boleh menggunakan satu label umum seperti
“badan amal yang diluluskan”.

Status cukai juga perlu dipaparkan dengan tepat. Lembaga Hasil Dalam Negeri Malaysia
(LHDN, 2026) menerangkan bahawa kelulusan subseksyen 44(6) Akta Cukai Pendapatan 1967
adalah tertakluk kepada permohonan, syarat, tempoh kuat kuasa, format resit dan
tanggungjawab tertentu. Oleh itu, status 44(6) perlu menjadi medan berasingan daripada
pendaftaran organisasi, verifikasi akaun, penilaian risiko dan laporan impak. Penderma perlu
diarahkan kepada sumber rasmi LHDN untuk pengesahan lanjut. Portal tidak wajar
memaparkan status cukai sebagai jaminan bahawa setiap kempen berkesan atau bebas daripada
salah laku.

Magqasid Syariah sebagai Kerangka Normatif Tadbir Urus

Magqasid Syariah memberi asas normatif untuk menilai sama ada reka bentuk digital benar-
benar melindungi kepentingan manusia, dan bukan sekadar cekap dari sudut transaksi. Dusuki
dan Abdullah (2007) menghubungkan Maqasid Syariah dan maslahah dengan tanggungjawab
sosial, manakala Laldin dan Furgani (2013) membezakan tujuan atau maqasid daripada
instrumen atau wasa’il. Dalam kajian ini, hifz al-mal, amanah, keadilan, maslahah,
perlindungan maruah dan pencegahan mudarat dijadikan tujuan reka bentuk. Pendaftaran, API,
jejak audit, papan pemuka dan algoritma pengesanan anomali ialah instrumen yang mesti
dinilai berdasarkan tujuan tersebut.

Penggunaan maqasid hendaklah mengelakkan penyederhanaan. Giiney (2024) menunjukkan
bahawa wacana maqasid dalam kewangan Islam mempunyai perdebatan tentang tafsiran,
autoriti dan ukuran. Bedoui dan Mansour (2015) pula membincangkan pengukuran etika
berasaskan maqasid sebagai usaha yang perlu disokong oleh konstruksi dan indikator yang
teliti. Justeru, MySafeDerma tidak menggunakan skor tunggal “patuh maqasid”. Portal
dicadangkan mempunyai kriteria yang dinyatakan, semakan pakar Syariah, rekod rasional
keputusan, deklarasi konflik kepentingan dan mekanisme rayuan.

Bukti Malaysia dalam institusi zakat menunjukkan bahawa amalan pendedahan mempunyai
hubungan dengan kepercayaan pembayar zakat, walaupun kesan pengurusan pemegang taruh
tidak semestinya signifikan bagi semua dimensi (Samargandi et al., 2018). Dapatan ini tidak
boleh dipindahkan secara automatik kepada semua jenis derma kerana zakat, sedekah, bantuan
kemanusiaan dan pendanaan awam mempunyai struktur kewajipan serta penerima yang
berbeza. Walau bagaimanapun, ia menguatkan rasional untuk menjadikan pendedahan, bukti
penggunaan dan respons aduan sebagai komponen utama portal.

Perbincangan Kajian
Reka Bentuk Konseptual Portal MySafeDerma

Pihak Berkepentingan Sistem dan Sempadan Tadbir Urus

MySafeDerma melibatkan empat kumpulan pengguna utama iaitu pengumpul dana, penderma,
institusi kewangan dan pihak berkuasa. Pengumpul dana mendaftar aktiviti dan menyerahkan
dokumen. Penderma menggunakan carian awam untuk mendapatkan status dan pendedahan
minimum sebelum membuat bayaran melalui saluran sedia ada. Institusi kewangan menerima
maklumat yang relevan untuk usaha wajar dan pemantauan tertakluk kepada kuasa serta
perjanjian yang berkenaan. Pihak berkuasa menggunakan papan pemuka terkawal untuk
pengawasan, permintaan maklumat dan penguatkuasaan. Portal tidak mengambil alih fungsi
bank, pendaftar, LHDN, pihak berkuasa agama atau penyiasat.

Rajah 1: Portal MySafeDerma sebagai seni bina tadbir urus digital berbilang pihak

Rajah 1 menempatkan pangkalan data pengesahan sebagai lapisan penyelarasan. Hubungan
dengan bank dan pengawal selia ditakrifkan sebagai API atau perkongsian maklumat secara
berperingkat, bukan akses terbuka kepada semua data. Prinsip Maqasid yang digunakan dalam
reka bentuk ialah amanah dan ketelusan, 4ifz al-mal, perlindungan kebajikan dan maruah, serta
keadilan. Lapisan ini menghalang pemisahan antara “reka bentuk sistem” dan “reka bentuk
tadbir urus”.

Komponen Fungsian
Komponen dalam abstrak lanjutan disusun semula sebagai modul yang mempunyai pemilik
proses, data minimum, keluaran dan kawalan. Pemetaan ini membolehkan portal dinilai bukan
sahaja berdasarkan kebolehfungsian teknikal, tetapi juga berdasarkan ketepatan pendedahan,
privasi, kebolehkesanan dan tanggungjawab keputusan.

Jadual 1: Komponen fungsi dan kawalan utama Portal MySafeDerma

Komponen Tujuan Pengguna utama Kawalan — utama dan
P J g8 keluaran
Mendaftarkan penganjur, bentuk . Identiti, semakan
Modul . : . Penganjur; . .
entiti, pengawal selia, tujuan, . pemilikan akaun, deklarasi
Pendaftaran _ pentadbir L
sasaran, akaun, benefisiari dan aktiviti, status pembetulan,
Pengumpul Dana pengesahan
dokumen sokongan. cap masa.
Sistem Membolehkan penderma mencari Carian
. nama/telefon/akaun, status,
Pengesahan penganjur atau kempen sebelum Penderma awam . ..
tarikh kemas kini, amaran,
Penderma sumbangan.
pautan aduan.
Lapisan Menerbitkan pendedahan Penganjur; Sasz.iran, lfutlpan, belan].a,
.. . baki, bukti, keluaran/hasil,
Pendedahan dan kewangan, kemas kini operasi dan penderma; .
o . audit atau pengesahan
Akauntabiliti laporan penutupan. pengawal selia bebas
Gerbang API dan Menyampaikan status terhad dan ) Status pendaftaran,
- . . L Bank; pengawal padanan akaun, profil
Pemberitahuan notifikasi kepada institusi kewangan . .. .
selia risiko awal, rekod capaian,
Bank secara terkawal. .
persetujuan/kuasa sah.
Enjin Pemantauan Mengesan corak luar biasa dan Bank; pengawal Tahap  risiko, —anomali,
aduan, semakan sekatan,

Risiko

mencetuskan semakan manusia.

selia; portal

eskalasi, alasan keputusan.

Pangkalan  Data
Pusat dan Jejak
Audit

Menyimpan rekod pendaftaran,
perubahan, dokumen, transaksi
agregat dan keputusan.

Portal;  juruaudit;
pengawal selia

Kawalan akses, tempoh
penyimpanan, nilai
cincang/cap masa pilihan,
rekod capaian, pembetulan.

Antara Muka
Pengguna
Pelbagai Bahasa

Menyediakan akses mudah, bahasa
yang difahami dan reka bentuk
mesra telefon.

Semua pengguna

Bahasa Melayu/bahasa
Inggeris, kebolehcapaian,
pendedahan bahasa mudabh,
notifikasi, sokongan.

Aliran Kerja Pengesahan dan Risiko Berkadar

Aliran kerja MySafeDerma bermula dengan pendaftaran aktiviti, bukan dengan kutipan tanpa
konteks. Dokumen yang tidak lengkap dikembalikan untuk pembetulan dan keputusan tersebut
direkodkan. Setelah status berdaftar atau disahkan diberikan, hanya maklumat yang sesuai
diterbitkan secara awam. Data yang lebih sensitif disimpan dalam lapisan terkawal. Penderma
membuat carian sebelum bayaran, manakala transaksi boleh terus menggunakan pelantar
pembayaran sedia ada. Selepas kutipan, kemas kini dan laporan penutupan melengkapkan
kitaran akauntabiliti.

Pemetaan Maqasid Syariah

Matriks berikut mengelakkan penggunaan Maqasid Syariah sebagai label umum. Setiap tujuan
dipadankan dengan fungsi, bukti dan batasan. Hifz al-mal ialah paksi paling langsung kerana
portal berkaitan pemeliharaan harta penderma dan amanah penggunaan dana. Hifz al-nafs,
maruah, akal dan maslahah pula menyokong perlindungan penerima, keputusan penderma
yang bermaklumat, privasi dan pencegahan mudarat. Hifz al-din boleh diterjemahkan pada aras
amanah, ketepatan niat dan tadbir urus Syariah bagi kempen yang membuat tuntutan agama,
tetapi tidak semua kempen derma perlu diberikan label agama.

Jadual 2: Pemetaan prinsip Maqasid Syariah kepada fungsi dan indikator

MySafeDerma
x?:;;ld / Terjemahan reka bentuk Petunjuk berpotensi Batasan atau perhatian
Hift  al-mal Pengesahan penganjur dan Kelengkapan dokum(?n? Buki  verifikasi  tidak
. akaun; rekonsiliasi; rekod padanan akaun; kemas kini T
(perlindungan . . menjamin tiada salah laku
penggunaan; status penutupan; kutipan/belanja; laporan .
harta) . R . atau keberkesanan impak.
amaran penipuan. akhir; jejak audit.
Perlindungan penerima, . . Ketelusan tidak  boleh
. pendedahan berlapis; Persetujuan; data minimum; L .
Hifz  al-nafs oL L o menjustifikasi pendedahan
anonimisasi; larangan aduan privasi; bukti agihan
dan maruah T ) . . . rekod  perubatan  atau
eksploitasi imej atau kisah tanpa identiti berlebihan. . .
. identiti rentan.
sensitif.
Bahasa mudah; paparan risiko; Kebolehfahaman, akses
Hifz  al-‘aql . > pap > Bahasa Melayu/bahasa Literasi digital berbeza;
‘ pemisahan fakta, dakwaan dan . .
(keputusan - Inggeris; sejarah perubahan; portal perlu saluran
status; pilihan  semakan . e
bermaklumat) amaran yang tidak bantuan dan aksesibiliti.
sebelum bayaran. .
mengelirukan.

Kriteria  tuntutan  agama;
Hifz al-din dan  semakan Syariah jika
amanah berkenaan; deklarasi konflik; kriteria dan autoriti yang

rasional keputusan. jelas.

Akses penganjur sah; tahap Masa respons; kadar rayuan; Algoritma perlu diaudit

Tidak wajar menggunakan

Rekod semakan; identiti label patuh magqasid tanpa

panel; status pandangan;
mekanisme rayuan.

Maslahah dan risiko; semakan manusia; hak keputusan pembetulan; dan tidak boleh menjadi
keadilan pembetulan; larangan  analisis kecenderungan; keputusan muktamad tanpa
diskriminasi automatik. aduan selesai. semakan.

- All rights reserved

(Sumber: Dusuki dan Abdullah (2007), Laldin dan Furqani (2013), Bedoui dan Mansour (2015), serta Rosman et
al. (2024))

Tadbir Urus Data, Privasi dan Kawalan API

Portal nasional berisiko menghasilkan pangkalan data yang terlalu besar jika ketelusan
disamakan dengan keterbukaan mutlak. Reka bentuk perlu menggunakan prinsip minimisasi
data, had tujuan, kawalan akses mengikut peranan, penyulitan, rekod capaian, retensi dan
pembetulan. Maklumat awam boleh merangkumi nama penganjur, status pendaftaran, kategori
entiti, tujuan kempen, akaun yang disahkan secara separa, sasaran, tarikh, kemas kini, jumlah
agregat dan laporan penutupan. Maklumat bank, dokumen pengenalan, rekod penerima dan
indikator sensitif hendaklah dihadkan kepada pihak berkuasa yang mempunyai kuasa serta
keperluan yang sah.

Application Programming Interfaces (API) perlu mempunyai spesifikasi data, kunci akses,
perekodan capaian, pengasingan persekitaran, had kadar permintaan, pengurusan insiden dan
protokol pembetulan. Padanan akaun oleh bank hendaklah membezakan status “tidak ditemui”,
“belum disahkan”, “disahkan” dan “perlu semakan”. Paparan risiko perlu menerangkan
bahawa skor ialah profil awal dan bukan keputusan penguatkuasaan. Kesilapan data, perubahan
pemilikan akaun dan aduan perlu mempunyai aliran kerja pembetulan serta jejak audit. Dari
sudut pengurusan risiko teknologi, keperluan ini lebih tepat disandarkan kepada dokumen Risk
Management in Technology BNM dan Guidelines on Technology Risk Management SC, yang
menekankan keselamatan, daya tahan, tadbir urus, pengawasan dan akauntabiliti risiko
teknologi (Bank Negara Malaysia, 2025c¢; Securities Commission Malaysia, 2024).

Kebolehoperasian Institusi dan Sokongan Keputusan Berbantu Manusia

Dari perspektif pengkomputeran gunaan dan sistem maklumat, platform yang dicadangkan
dibina berasaskan kerangka yang telah mapan mengenai kebolehoperasian e-kerajaan dan
sistem sokongan keputusan (decision support systems, DSS) (Arnott & Pervan, 2005; Janssen
& Estevez, 2013). Pematuhan kawal selia secara tradisional sering berhadapan dengan silo data
yang terpisah antara pendaftar awam dan infrastruktur transaksi perbankan komersial. Literatur
mengenai perkongsian maklumat rentas agensi menunjukkan bahawa perkongsian dan
penyepaduan maklumat antara institusi boleh meningkatkan produktiviti, menyokong
pembuatan dasar dan memperkemas penyampaian perkhidmatan, walaupun risiko teknikal,
organisasi dan perundangan perlu diurus secara teliti (Dawes, 1996). Dalam seni bina platform
moden, kebolehoperasian sedemikian boleh disokong melalui Application Programming
Interfaces (API) yang piawai bagi membolehkan pengesahan rentas institusi secara terkawal
dan hampir masa nyata (Zachariadis & Ozcan, 2017). Dalam konteks Malaysia, pertukaran
maklumat pelanggan bank melalui API tidak boleh dianggap terbuka secara automatik; ia mesti
mempunyai kuasa undang-undang, persetujuan atau asas pendedahan yang dibenarkan serta
mematuhi kewajipan kerahsiaan dan keselamatan maklumat yang berkenaan (Financial
Services Act 2013, s. 133; Islamic Financial Services Act 2013, s. 145; Bank Negara Malaysia,
2025b).

Pada masa yang sama, Portal MySafeDerma tidak dicadangkan sebagai sistem penguatkuasaan
automatik sepenuhnya yang menggantikan budi bicara manusia. Sebaliknya, reka bentuknya
mengoperasikan seni bina Human-in-the-Loop (HITL), iaitu manusia kekal sebagai pembuat
keputusan akhir. Pertanyaan awam, status pengesahan, aduan dan indikator risiko disusun
dalam papan pemuka penyeliaan yang membantu pegawai pengawal selia dan pasukan
pematuhan bank membuat keputusan yang lebih pantas dan berasaskan bukti. Pendekatan ini
selari dengan fungsi DSS yang menyokong, bukannya menggantikan, pertimbangan manusia
(Arnott & Pervan, 2005), dan dapat mengurangkan risiko tindakan yang tidak seimbang seperti
pembekuan akaun yang tidak berasas atau dicetuskan semata-mata oleh amaran automatik.

Model Tadbir Urus dan Akauntabiliti

MySafeDerma memerlukan pemilik institusi yang jelas. Model yang dicadangkan ialah sebuah
badan pengelola atau konsortium yang mempunyai lembaga, unit pengesahan, jawatankuasa
risiko dan keselamatan, penasihat Syariah, pegawai perlindungan data, unit aduan serta panel
rayuan. Organisasi yang berdaftar tidak semestinya diwajibkan menyertai secara sama rata
tanpa asas undang-undang; penggunaan portal boleh bermula melalui projek rintis, kerjasama
institusi atau piawaian pematuhan yang dipersetujui. Lembaga hendaklah menerbitkan laporan
ketelusan portal sendiri, termasuk permintaan data, kesilapan, aduan, keputusan rayuan,
insiden keselamatan dan perubahan algoritma.

Tadbir urus Syariah pula perlu berbeza daripada sekadar semakan kandungan. Panel perlu
menilai tujuan, proses, pendedahan, konflik, perlindungan pihak rentan dan potensi mudarat.
Bagi kempen yang menyentuh zakat atau institusi agama negeri, MySafeDerma hendaklah
membezakan bidang kuasa dan tidak menandakan kempen sebagai disahkan tanpa sumber
pihak berkuasa yang berkaitan. Reka bentuk ini mengelakkan portal daripada menjadi
“pengawal selia induk” dan mengekalkan prinsip pengagihan kuasa mengikut tahap yang
sesuai: portal menyusun bukti dan aliran maklumat, manakala keputusan statutori kekal pada
pihak yang diberi kuasa. Sekiranya institusi kewangan Islam terlibat dalam integrasi atau

proses pematuhan portal, struktur interaksi tersebut juga perlu mengambil kira prinsip tadbir
urus Syariah BNM sebagai penanda aras bagi institusi kewangan Islam, tanpa menganggap
dokumen tersebut terpakai secara langsung kepada pengendali portal yang bukan institusi
kewangan (Bank Negara Malaysia, 2019).

Nilai Tadbir Urus yang Dijangkakan

Artefak konseptual menghasilkan empat nilai tadbir urus yang saling melengkapi. Pertama,
nilai pencegahan melalui verifikasi sebelum penderma membuat keputusan. Kedua, nilai
pemulihan melalui rekod yang mempercepatkan semakan apabila berlaku aduan. Ketiga, nilai
penyelarasan melalui bahasa data bersama antara penganjur, bank dan pihak berkuasa.
Keempat, nilai legitimasi melalui pendedahan yang membolehkan penderma memahami status,
batasan dan penggunaan dana. Nilai tersebut ialah teori perubahan yang perlu diuji, bukan hasil
yang telah dicapai.

Berbanding pelantar kutipan yang mengutamakan kemudahan kempen, MySafeDerma
mengutamakan integriti ekosistem. Perbezaan ini bukan bermaksud portal perlu mengawal
semua pembayaran. Portal boleh mengekalkan saluran pembayaran sedia ada dan memusatkan
fungsi yang kurang dibangunkan secara seragam, iaitu daftar pengumpul dana, maklumat teras
kempen, status pendaftaran, pendedahan, jejak audit, aduan dan pertukaran maklumat. Model
ini berpotensi mengurangkan penduaan pengesahan dan menyediakan titik rujukan yang lebih
konsisten.

Pelan Hala Tuju Penilaian

Fasa penilaian perlu dibina sebelum sebarang dakwaan keberkesanan dibuat. Ujian
kebolehgunaan menilai sama ada penderma dapat membezakan status pendaftaran, pengesahan
akaun, status cukai dan amaran risiko. Audit keselamatan menilai kawalan API, kebocoran
data, penyamaran digital, peningkatan hak akses tanpa kebenaran dan pemulihan bencana.
Audit tadbir urus menilai konflik, rayuan, kecenderungan tidak adil, ketepatan semakan dan
ketelusan pentadbir semakan. Penilaian impak jangka sederhana boleh menilai perubahan masa
semakan, kadar aduan diselesaikan, ketepatan amaran, kadar pembetulan, masa pemulihan
akaun dan kefahaman penderma dengan reka bentuk pra dan pasca atau perbandingan yang
munasabah.

Jadual 3: Pelan penilaian sebelum pelaksanaan nasional
Bidang penilaian Soalan penilaian Ukuran dicadangkan
Adakah data, status, keputusan dan pendedahan  Semakan pakar; matriks bidang
mematuhi undang-undang serta kriteria kuasa; rekod keputusan; kadar isu

Pengesahan  undang-
undang dan Syariah

Syariah yang berkenaan? tidak selesai.
Penyempurnaan tugasan; masa
Kebolehgunaan dan Bolehkah penderma, penganjur dan pegawai carian; kadar kesilapan;
kebolehcapaian memahami status serta tindakan seterusnya? kefahaman; kebolehcapaian

Bahasa Melayu/bahasa Inggeris.
Ujian penembusan; semakan
akses; tindak balas insiden;
penilaian impak privasi.
Ketepatan dan kadar pengesanan;
amaran positif palsu; analisis
subkumpulan; campur tangan
manusia; hasil rayuan.

Keselamatan siber dan Adakah data dan API selamat daripada akses
privasi tidak sah, penyamaran dan kebocoran?

Adakah indikator memberi amaran yang tepat
Keadilan model risiko ~ dan tidak menghukum organisasi sah secara
sistematik?

Bidang penilaian Soalan penilaian Ukuran dicadangkan
Penyempurnaan audit;
kelengkapan pendedahan;

Adakah  portal mempercepat semakan,
Tadbir urus dan impak ~ memperbaik pendedahan dan melindungi
penderma tanpa menghalang derma sah?

penyelesaian  aduan;  tempoh
semakan; kefahaman penderma;
petunjuk penipuan jangka
panjang.

Implikasi Keusahawanan dan Pengkomersialan

Kajian ini mencadangkan model langganan untuk NGO, lesen institusi untuk bank atau
pengawal selia dan integrasi API dengan pelantar derma. Model ini boleh dipertimbangkan,
tetapi struktur komersial tidak boleh mengatasi objektif amanah awam. Jika pengendali portal
menerima bayaran daripada organisasi yang dinilai, konflik kepentingan perlu diurus melalui
pemisahan fungsi, pendedahan fi, kriteria yang sama, audit bebas dan mekanisme rayuan.
Lesen kerajaan atau kontrak penyelenggaraan pula memerlukan spesifikasi prestasi,
keselamatan, ketersediaan, kebolehpindahan data dan pelan keluar.

Potensi pasaran MySafeDerma terletak pada penyediaan fungsi yang boleh dikongsi:
pengesahan, laporan piawai, API dan pengurusan kes. Nilai keusahawanan boleh berkembang
melalui perkhidmatan pematuhan berasaskan sistem, latihan, kesiapsiagaan audit, analitik
agregat dan penyelesaian yang boleh dijenamakan semula oleh institusi tertakluk kepada
piawaian nasional. Namun, ukuran kejayaan tidak boleh berasaskan jumlah pelanggan sahaja.
Petunjuk keberhasilan mestilah merangkumi ketepatan, perlindungan penderma, akses NGO
kecil, masa respons, privasi dan keadilan.

Kesimpulan

Portal MySafeDerma dicadangkan sebagai kerangka tadbir urus digital untuk menjadikan
ekosistem derma Malaysia lebih boleh disemak, difahami dan dipertanggungjawabkan.
Sumbangan utama kerangka ini ialah menyepadukan daftar pengumpul dana, pengesahan
penderma, pendedahan kempen, jejak audit, pertukaran data institusi, pemantauan berasaskan
risiko dan mekanisme aduan dalam satu model yang dibatasi oleh bidang kuasa undang-undang
serta prinsip privasi. Pemetaan kepada Maqasid Syariah meletakkan perlindungan harta,
amanah, keadilan, maruah, keputusan bermaklumat dan maslahah sebagai tujuan; teknologi
hanya menjadi wasilah untuk menyokong tujuan tersebut. Kerangka ini memberikan asas untuk
prototaip dan projek rintis, tetapi tidak boleh dibentangkan sebagai bukti bahawa
MySafeDerma telah meningkatkan kepercayaan atau mengurangkan penipuan. Agenda
seterusnya ialah pengesahan undang-undang dan Syariah, penetapan asas undang-undang bagi
perkongsian data rentas institusi, reka bentuk bersama penderma dan pengumpul dana,
penilaian kesan privasi, ujian keselamatan, audit kecenderungan algoritma, pengujian
kebolehgunaan serta penilaian impak jangka panjang. Prinsip kebolehoperasian dan Human-
in-the-Loop perlu dikekalkan supaya automasi menyokong, bukan menggantikan, keputusan
pihak berkuasa dan pasukan pematuhan. Dengan syarat tersebut, MySafeDerma berpotensi
menjadi lapisan infrastruktur awam yang melindungi penderma yang ingin memberi,
menyokong penganjur yang sah dan membantu institusi membuat keputusan yang lebih telus,
berkadar dan berasaskan bukti.

